
Nafarroako Gorteetako kide den eta Alderdi Popularra talde parlamentarioari atxikita dagoen Javier García Jiménez jaunak, Legebiltzarreko Erregelamenduan xedatzen denaren babesean, honako mozio hau aurkezten du, Osoko Bilkuran eztabaidatzeko: 
Zioen azalpena. 
Demokrazia guztiek bereizgarri duten zuzenbide estatuaren ereduak eskatzen du bai herritarrak, bai politikariak, bai eta kargu publikodunak ere zeharo lotuta egotea legeari eta zuzenbideari. Alde horretatik, delitu larriak egiten direnean funtsezkoa da bermatzea justizia aplikatuko dela legearen aginduari loturik eta herritar guztiek legearen aurrean duten berdintasunaren arabera. 
Azken urteotan legegintza-prozesu bat sumatu da, delitu batzuen indargabetzea ekarri duena, hala nola albaramendu delituarena, abenduaren 22ko 12/2022 Lege Organikoaren bitartez. Lege-hutsuneen sorrerak desafioak ekartzen dizkio Estatu modernoaren autobabesari, eta horrek agerian uzten du hutsune horiei modu egokian erantzuteko tipo penal berriak ezarri beharra. 
Kataluniako normalizazio instituzional, politiko eta sozialerako amnistia-lege organikoaren proposamenak eztabaida piztu du. Gobernuko egungo presidente Pedro Sánchezen inbestidurarako baldintza gisa aurkezten da. Alabaina, funts-funtsezkoa da ziurtatzea amnistia-neurri oro bidezkotasunez aplikatuko dela, ordena konstituzionalaren aurkako delitu larriak egin dituztenen erantzukizuna zalantzan jarri gabe. 
Oinarrizkoa da ekiditea lege-aldaketa horrek zuzenbide-estatuaren babesaren murrizketa erakar dezan. Ildo horretan, desleialkeria konstituzionaleko delituak Kode Penalean tipifikatuz zuzenbide estatuaren balioaren babesa indartzea proposatzen da. Horrek modua emanen luke azkenaldi honetan obratu den edozein atzerapauso zuzentzeko eta sistema judizialaren integritatea bermatzeko. 
Horregatik guztiagatik, Nafarroako Parlamentuak erabakitzen du: 
1. Espainiako Gobernua premiatzea desleialkeria konstituzionalezko jokabide larriak tipifikatzea aintzat har dezan, halako moduz non ziurtatuko baita ordena konstituzionalaren mantentzeari eta Estatuaren osotasunari buruzko aginduak errespetatuak izatea. 
2. Espainiako Gobernua premiatzea Desleialkeria Konstituzionala deritzon kapitulu berri bat txerta diezaion Zigor Kodearen 10/1995 Lege Organikoari. Kapitulu horretan tipifikatuko dira funtzionarioek, ordezkari publikoek nahiz pertsona juridikoek eginiko delituak, halako egintzak gauzatzen dituztenean zeinak bideratuta baitaude erreferendum baterako deialdia egitera edo erreferendum bat egiteari dagokionez Konstituzioak ezarritako baldintzak urratzen dituen edonolako herritar-kontsulta baterako deialdia egitera.
3. Espainiako Gobernua premiatzea aipatu lege organikoan desegite-zigorra ezar dezan Desleialkeria Konstituzionalaren kapituluan jasotako delituen erantzukizuna duten pertsona juridikoentzat, non eta ez den frogatzen laguntza aktiboa ematen dutela gertakariak argitzeko eta ordena konstituzionala berrezartzeko. 

